
ABSTRAK

Pendidikan Sejarah mula dikenali sebagai mata pelajaran Tawarikh seawal tahun 1918 sehingga tahun 1978 dan kemudiannya dikenali sebagai mata pelajaran Sejarah sehingga kini. Sepanjang tempoh tersebut, pelbagai perubahan telah dilakukan yang mana pada tahun 1989 pendidikan Sejarah telah diangkat sebagai subjek teras di sekolah menengah. Dalam tempoh hampir 32 tahun, pelbagai cabaran telah dihadapi dalam usaha memantapkan pendidikan Sejarah. Oleh yang demikian, kertas kerja ini akan memfokuskan pelbagai sudut cabaran sepanjang pelaksanaan pendidikan Sejarah dari tahun 1957 sehingga 1989. Aspek yang difokuskan adalah cabaran dan langkah pelaksanaan pendidikan Sejarah terutama berkaitan perubahan dasar, halangan dalam pelaksanaan dasar, perubahan kurikulum dan sukatan pendidikan Sejarah, serta persoalan yang melibatkan buku teks.  Justeru, aspek-aspek cabaran dalam pelaksanaan pendidikan Sejarah ini yang akan difokus dalam kertas kerja ini untuk memastikan setiap warganya dapat memupuk dan memperkukuh semangat perpaduan serta kesetiaan terhadap negara. 

ABSTRACT
History Education was first known as Tawarikh in 1918 until the year 1978. From then onwards, it was known as History until now. During that period, many changes have been made whereby in the year 1989 History Education was distinguished as a core subject in secondary school. In 32 years, many challenges have been faced in order to enhance history education. Therefore, this paper will focus on these challenges faced during the implementation of History Education from 1957 to 1989 from various viewpoints. The aspects being focused on are the challenges and the steps involved in the implementation of History Education especially related to changes in educational policy, the obstacles in implementing policies, changes in curriculum and syllabus of history education, as well as issues involving textbooks. Thus, aspects of the challenges in the implementation of the History Education will be focused in this paper to ensure that every citizen can nurture and strengthen the spirit of solidarity and loyalty to the state.

Pengenalan
Pendidikan Sejarah membawa kita mengenal akar umbi ketamadunan bangsa, manakala sejarah moden tanah air yang berkembang pada abad ke-19 dan 20-an pula mampu memupuk semangat identiti dan jati diri yang kukuh. Maka tidak hairanlah kini pendidikan Sejarah telah mula mendapat perhatian yang lebih khusus, malahan kesedaran akan kepentingan mata pelajaran Sejarah dalam memupuk keperibadian kebangsaan dan perpaduan masyarakat semakin jelas. Sebelum mencapai tahap perkembangan sebagaimana hari ini pendidikan Sejarah telah melalui beberapa tahap perubahan iaitu dari zaman tradisional, zaman pemerintahan British (1900-1957), zaman selepas merdeka (1957-1979) dan pendidikan Sejarah dalam KBSR dan KBSM (1980-1989).
Perubahan ini jelas menunjukkan bahawa sejarah menggarap pemikiran dan wawasan generasi muda terhadap negara dari zaman tradisi sehingga kini. Zaman tradisi, sejarah tidak dapat dikemukakan dengan cara yang benar-benar objektif dan tepat, tetapi kesan daripada perubahan setelah melalui pelbagai halangan dan cabaran sepanjang pengenalannya dan wujudnya unsur kesedaran dalam diri, sejarah kini dipelajari secara lebih kritis. Hakikatnya, masyarakat perlu akur bahawa sejarah tidak bersifat statik dan penghayatan terhadap sejarah perlu sentiasa disemai. Berikutan kerana sifat itulah, maka sejarah dan pendidikan Sejarah sering berubah. Perubahan yang berlaku ini secara tidak langsung wujud cabaran, halangan dan permasalahan sepanjang pelaksanaan itu di buat sehingga pihak atasan mengambil inisiatif memartabatkan pendidikan Sejarah sebagai subjek wajib di sekolah menengah mulai tahun 1989. Namun langkah pelaksanaan perlu diatur sebaik mungkin kerana sejarah itu digunakan untuk merancang perubahan kehidupan yang bersifat futuristik. (Ismail Said, 2010). Sesungguhnya perkembangan pendidikan Sejarah pada hari ini kesan daripada penyelesaian masalah demi masalah yang bangkit semasa pelaksanaannya.
Pendidikan Sejarah Sebelum Merdeka
Pelaksanaan pendidikan Sejarah sememangnya tidak boleh disangkal lagi bahawa kewujudannya sejak awal kedatangan Islam ke Alam Melayu. Dengan erti kata lain, pendidikan Sejarah muncul selari dengan kedatangan Islam. Namun kewujudannya ketika itu tidak berfokus kepada bidang tersebut secara khusus, tetapi kewujudannya dapat dikenal pasti melalui kisah Sejarah dalam Islam yang memberi panduan serta pedoman untuk kehidupan manusia. Malahan pada zaman tradisi lagi, sejarah menginjak langkah daripada sejarah yang tidak formal kepada penekanan tentang sejarah atau peristiwa sejarah. Langkah ini seiring dengan perkembangan agama Islam ketika itu yang mana pendidikan tidak hanya tertumpu pada ilmu agama semata-mata, tetapi juga memberi tumpuan terhadap ilmu Sejarah di dalamnya yang mengandungi nilai moral yang amat berguna kepada manusia. (Arba’iyah Mohd Noor, 2009)
 Keadaan ini berterusan sehingga abad ke-19 apabila pendidikan Sejarah semakin berkembang semasa pemerintahan British di Tanah Melayu dari 1900 hingga 1957. Bagaimana pun, umum mengetahui bahawa pendidikan Sejarah di bawah pengaruh British mula dititikberatkan mulai tahun 1930-an, yakni selepas Maktab Perguruan Sultan Idris mengeluarkan teks Sejarah secara objektif. Walau bagaimanapun, pendidikan Sejarah di Tanah Melayu pada ketika itu mengalami kesukaran untuk terus berkembang apabila pemerintah British tidak menyediakan kurikulum Sejarah di sekolah menengah berikutan bimbang akan membahayakan kedudukan mereka sekiranya orang Melayu bangkit untuk menentang mereka. Malahan menurut Siti Zainun Mat (1990), sejarah pada waktu itu dianggap sebagai kisah dongeng atau sekadar kisah penglipurlara sahaja.

Walau bagaimanapun, sesungguhnya ilmu Sejarah itu tidak terhenti setakat itu sahaja apabila masyarakat sering berusaha untuk membangkitkan semangat nasionalisme dalam kalangan orang Melayu. Pada tahun 1936, berlakunya perubahan dalam dasar British apabila pelajaran Sejarah diperkenalkan dan pelaksanaannya tersebar meluas. Kesan daripada pengenalan dan perubahan dasar British itulah, maka pelajaran Sejarah terus berkembang di sekolah-sekolah Melayu malahan juga telah melalui beberapa perubahan dan perkembangan dalam Sukatan Pelajaran Sejarah. Penekanan banyak diberikan kepada aspek-aspek sosial dan ekonomi serta perluasan empayar British di luar negeri. Perubahan ini berlaku berikutan permasalahan dan kelemahan pelajaran Sejarah terdahulu. Maka pada tahun 1952 telah lahir Ordinan Pelajaran yang baru yang bertujuan memberi pendidikan percuma kepada semua rakyat. Ordinan ini merupakan langkah awal ke arah pembentukan sukatan pelajaran berorientasikan Tanah Melayu. 

Bagaimana pun, timbul rasa tidak puas hati dalam kalangan orang Cina yang menyatakan konsep keMelayuan hanya ditekankan kepada pendidikan Cina sahaja. Justeru, satu jawatankuasa ditubuhkan iaitu ‘The Working Committee on History in the Secondary School’. Jawatankuasa ini bertindak membuat perubahan dalam sukatan pelajaran sekolah menengah terutamanya untuk tingkatan Empat dan Lima. Perubahan yang paling jelas di sini ialah, pihak sekolah tidak lagi bertindak untuk menentukan sukatan pelajaran sekolahnya sendiri, tetapi telah ditentukan oleh jawatankuasa. Bagi sukatan pelajaran Tingkatan Satu hingga Tiga, meskipun tajuk-tajuk yang dipilih daripada Sejarah Dunia, tetapi mencakupi tahap tahun yang berbeza. Justeru, dalam Peperiksaan Sijil Rendah Pelajaran, soalan Sejarah meliputi aspek yang dipelajari dalam tempoh tiga tahun tersebut. Malahan untuk peringkat peralihan, sukatan yang digunakan adalah pada peringkat Darjah Enam. 

Bagaimana pun pendidikan Sejarah di sekolah Melayu pada ketika itu hanya mula diperkenalkan pada tahun 1963. Namun pengenalannya di sekolah vernakular khususnya Melayu hanya mulai tahun 1930-an. Malahan mulai tahun tersebut juga, mata pelajaran Sejarah ini telah menjadi sebahagian daripada kurikulum sekolah rendah dan menengah di Tanah Melayu. Perbezaan dalam kurikulum berkaitan sekolah vernakular ini akhirnya tamat pada tahun 1956 setelah munculnya Laporan Razak 1956. 

Dasar Pendidikan Sejarah
Menurut Mior Khairul Azrin (2011) setiap dasar yang dilaksanakan merujuk kepada kepentingan semasa negara dan selari dengan keperluan masyarakat termasuk dasar dalam pendidikan Sejarah. Dasar yang diperkenalkan oleh Kementerian Pendidikan Malaysia adalah untuk menyokong hasrat negara untuk membina dan memperkukuhkan perpaduan, membina identiti nasional dan semangat kebangsaan serta membangunkan sumber manusia bersesuaian dengan keperluan negara. (Nik Hassan Shuhaimi et.al, 1998). Berikutan daripada itu, Awang Had Salleh (1980) menyatakan bahawa perubahan dalam dasar pendidikan kolonial yang mana mata pelajaran Sejarah tidak dianggap penting sehinggalah keadaan itu berubah selepas negara mencapai kemerdekaan pada 1957 sehingga kini. 
(i) Pendidikan Sejarah Mata Pelajaran Teras

Di Malaysia, pendidikan Sejarah dalam Kurikulum Baru Sekolah Menengah (KBSM) adalah mata pelajaran teras yang wajib dipelajari oleh semua pelajar di peringkat sekolah menengah.  Pendidikan Sejarah memberi tumpuan kepada pemerolehan pengetahuan, perkembangan kemahiran dan pemupukan nilai-nilai. 
Kurikulum ini bertujuan untuk memberi pemahaman menyeluruh dan satu gambaran yang lengkap tentang sejarah negara disamping sejarah negara luar yang mempunyai kaitan dengan sejarah negara. (PPK 1978). 
Hasrat kerajaan menjadikan subjek Sejarah sebagai mata pelajaran teras dan wajib diikuti oleh semua pelajar di sekolah-sekolah menengah 1989 adalah untuk memastikan subjek itu sebagai elemen asas pembinaan negara bangsa di samping memupuk kecintaan dan nilai patriotisme dalam kalangan pelajar dan rakyat negara ini. Namun mampukah subjek sejarah ini mencapai aspirasi negara dan bolehkah matlamat kerajaan tercapai melalui subjek tersebut sedangkan terdapat banyak isu yang berlingkaran pada subjek sejarah ini? Laporan Nazir Sekolah mendapati subjek sejarah kurang diminati oleh pelajar kerana beranggapan subjek ini sangat membosankan dan terlalu sukar untuk difahami.
Penyelesaian terhadap persoalan inilah yang membawa kepada cabaran dalam kelancaran pelaksanaan pendidikan Sejarah sehingga kerajaan mengambil inisiatif memartabatkan Sejarah sebagai subjek teras. 
(ii) Pelajaran Sejarah untuk semua kaum

Pihak kerajaan mengambil perhatian serius dalam memastikan isu-isu pendidikan dikawal dengan sebaiknya supaya hubungan masyarakat Malaysia yang berbilang bangsa sentiasa berada dalam keadaan yang harmoni atau malah menemui kegagalan sekiranya sistem pendidikan tidak dilaksanakan dengan baik dan telus. Pelajaran Sejarah yang diperkenalkan adalah untuk semua kaum, maka tidak hairanlah apabila dasar yang diperkenalkan sentiasa berubah berikutan untuk mendapat pendekatan terbaik demi bangsa dan negara ini khususnya melalui sistem pendidikan Sejarah. Menurut Tan Sri Alimuddin Mohd Dom, perkembangan bidang pendidikan Sejarah selepas merdeka merupakan antara faktor perkembangan pelbagai bidang di Malaysia sama ada dari aspek politik, ekonomi dan sosial. Dalam Laporan Razak 1956 pula adalah untuk memastikan Tanah Melayu hanya terdapat satu sukatan  pelajaran dan peperiksaan yang sama. Walaubagaimana pun, pendidikan pada hari ini semakin mencabar dan juga harus mempunyai nilai kreatif dan inovatif bagi melahirkan pelajar yang mempunyai kemahiran tinggi dalam pelbagai bidang. (Mior Khairul Azri, 2001). Justeru, berlakunya perubahan dasar berikutan mengikut keutamaan dalam masyarakat yang berbilang.


Cabaran besar dalam melaksanakan pendidikan sejarah yang berkesan ialah penerimaan masyarakat pelbagai kaum mengenai kandungan mata pelajaran sejarah yang diajar di sekolah-sekolah. Bagi kaum asal, mereka menuntut kandungan sejarah yang diajar perlu mengiktiraf kedudukan masyarakat peribumi sebagai asas kepada kandungan mata pelajaran sejarah. Manakala bagi kaum minoriti, mereka pula menuntut lebih banyak kandungan yang berkaitan dengan sejarah masyarakat mereka terutama peranan yang dimainkan dalam pembinaan sebuah negara bangsa. Lantaran itulah, rombakan demi rombakan telah dibuat bagi menyelaraskan keperluan dan kepentingan masyarakat yang berbilang kaum di negara ini.

(iii) Pendidikan Sejarah Wajib di ikuti Guru Pra Perkhidmatan

Mata pelajaran Sejarah wajib diikuti oleh semua guru-guru pra perkhidmatan dalam kursus persediaan Program Ijazah Sarjana Muda Pendidikan termasuklah calon-calon ambilan khas  lepasan UEC (United Examination Certificate). Ini   menunjukkan   bahawa   mata   pelajaran   ini amat penting bagi memastikan modal insan yang dilahirkan melalui sistem pendidikan kebangsaan tidak buta sejarah, menghargai, menyayangi, patriotik dan seterusnya memahami bagaimana terbentuknya sesebuah negara Malaysia yang merdeka dan berdaulat. 


Aspek ini ditekankan berikutan masyarakat negara ini yang berbilang bangsa dan agama mempunyai risiko untuk berkonﬂik. Menurut Simon Fisheret al (2000), konﬂik dalam masyarakat disebabkan oleh polarisasi, ketidakpercayaan, dan permusuhan di antara kelompok-kelompok yang berbeza. Teori ini boleh menjadi tunjuk sebab mengapa perpaduan negara ini sukar untuk dicapai secara keseluruhan, di mana rakyat yang berbilang kaum mempunyai pemikiran dan persepsi yang negatif terhadap kaum lain. Demikian pula menurut Bock J.C (1982) yang mengatakan perubahan dalam pendidikan Sejarah tentetan daripada peristiwa 13 Mei 1969 menjadi petunjuk hubungan kaum di Malaysia. Peristiwa ini menyedarkan banyak pihak tentang kerapuhan dalam kesatuan masyarakat di Malaysia. Jika hanya dasar-dasar sahaja yang berjalan dengan baik tetapi hubungan masyarakat tidak baik, pastinya negara Malaysia masih sukar untuk bergerak maju ke hadapan. (Shamsul Amri Baharuddin, 1990).
Cabaran dan Halangan Pendidikan Sejarah
Sepanjang pelaksanaan pendidikan Sejarah, terdapat pelbagai cabaran dan halangan, antaranya ialah kecenderungan tumpah tindih dalam kurikulum sejarah. Kurikulum sejarah berada ditakuk lama iaitu lebih menyajikan rekonstruksi peristiwa dan aktiviti manusia masa lampau yang kebanyakannya bersifat abstrak. Hal ini menyebabkan pembelajaran sejarah di dalam kelas tidak lebih daripada aktiviti hafal-menghafal atau terbatas kepada pengembangan ingatan sahaja. Menurut Prof. Khoo Khay Kim (1992) beliau menyifatkan pembelajaran ini sekadar menghafal dan meluahkannya kembali di dalam peperiksaan sebagai “burung kakaktua.” 

Cabaran lain antaranya melibatkan kaedah pengajaran guru sejarah. Telah menjadi kelaziman dalam kalangan guru kini, mata pelajaran sejarah diajarkan dengan satu kaedah sama ada “ceramah” atau “ceramah bervariasi”. Tumpuan pembelajaran lebih berfokuskan kepada hasil iaitu pelajar dan mahasiswa sebagai objek dan produk semata-mata. Menurut Dyah Kulamasari (2005 terdapat sekurang-kurangnya empat komponen yang saling berkait dan menjadi penyebab munculnya masalah dalam pembelajaran sejarah. Antaranya tenaga pengajar sejarah yang kebanyakannya miskin wawasan kesejarahan yang berpunca daripada sifat malas untuk menggali dan mengkaji sumber-sumber sejarah. Kredibiliti guru sejarah yang rendah ini pastinya akan menghalang objektif pengajaran sejarah daripada tercapai. 

Selain itu kesukaran murid memahami istilah yang sukar, abstrak dan di luar pengalaman mereka. Bagi mengatasi kekurangan dan masalah tersebut, maka guru sejarah perlu bijak menggunakan media-media dan sumber-sumber sejarah dalam proses pengajaran dan pembelajaran tanpa mengetepikan penggunaan buku teks itu sendiri. (Shaharuddin Basri Ibrahim et.al (2008). Sementelahan lagi kebanyakan pelajar kurang berminat terhadap pembelajaran sejarah. Deliman A.(2005) menyatakan bahwa penyebab rendahnya minat belajar terhadap pembelajaran sejarah adalah kerana bahan yang disajikan tidak lebih daripada kisah dari rekonstruksi peristiwa dan aktiviti manusia di masa lampau. Anhar Gonggong (2005) pula dengan kenyataannya bahawa “Sejarah dipandang sebahagian orang sebagai masa lampau, lalu  dianggap mata pelajaran yang membuang-buang waktu”.
Perlulah difahami sesungguhnya minat mempunyai pengaruh yang besar terhadap aktiviti belajar. Lantaran itu, guru memiliki tanggungjawab akademik dan moral untuk mencitrakan mata pelajaran yang dibinanya agar menjadi menarik dan diminati oleh pelajar-pelajar dan para siswa. (Berita Harian, 5 Disember  2010). Walaubagaimana pun, kelemahan dari segi pengajaran masih menjadi isu utama yang berkaitan dengan pencapaian pelajar dalam peperiksaan. Keadaan ini ditembah lagi dengan corak pengajaran mata pelajaran Sejarah serta latar belakang guru yang tidak mempunyai kemahiran asas sejarah merupakan antara faktor hilang minat pelajar terhadap subjek ini.

Cabaran berikutnya kerana kaedah pembelajaran Sejarah pada umumnya kurang membentuk daya intelektual pelajar. Kebanyakan guru pada ketika itu lebih mementingkan ingatan terhadap tarikh dan fakta serta membuat rumusan tanpa melatih pelajar berfikir melalui taakulan sejarah. Guru perlu memahami bahawa sejarah sebenarnya berperanan membentuk daya intelektual pelajar yang mampu membezakan antara kebenaran, bias, muslihat dan pandangan yang sempit dengan pendapat yang matang. Sebagaimana menurut Soedjatmoko (1976) yang mengajak para pendidik sejarah agar membuang cara-cara mengajarkan sejarah yang mengutamakan fakta sejarah. Jika pembelajaran Sejarah terbatas pada pengetahuan fakta, maka ia akan mematikan segala minat terhadap Sejarah. Pandangan ini sangat penting diimplementasikan dalam pengajaran Sejarah.
Cabaran turut melibatkan buku teks Sejarah. Menurut Estiko Suparjono (1966), buku teks Sejarah memainkan peranan penting bila mana rencana ini merupakan susunan ilmu pendidikan yang sangat berpengaruh terhadap isi dan bentuk pendidikan di sekolah disamping untuk mengembangkan kesedaran sejarah dan kesedaran nasional sesebuah negara. Ini dijelaskan oleh Altbach, Arboledo dan Gopinathan (1985) seperti berikut:

           ‘The provision of books is crucial to education, to the development and maintenance

            of literacy, to the growth of a national culture, to the production and distribution 

            of knowledge relevant to the nation and to a sense of intellectual community’.
Beliau turut menyatakan bahan teks menjadi bahan pengajaran dan pembelajaran penting dalam persekolahan yang memberi sumbangan yang signifikan terhadap pencapaian matlamat pendidikan. Malahan menurut Hicks (1986) buku teks dapat memainkan peranan dalam pembinaan negara. ‘Bias arises both from omission and commission and much needs to be change’. Harber C. (1997) pula mengatakan, buku teks menyebarkan nilai sosiopolitik bukan sahaja secara terbuka atau nilai tersembunyi dalam kritikan atau tugasan yang perlu dibuat oleh pelajar. Oleh yang demikian, buku teks hendaklah mengandungi nilai-nilai yang perlu diterapkan dalam masyarakat ke arah pembinaan negara sebagaimana kenyataan beliau bahawa’All children require education for citizenship in a multiracial society’. 

Komponen seterusnya penggunaan buku-buku sejarah dan media pembelajaran sejarah yang masih terbatas. Kebanyakan pengajaran guru terlampau terikat kepada buku teks. Malahan nota-nota yang diberi juga disalin seratus peratus daripada buku teks. Walaupun penggunaan buku teks mempunyai beberapa kelebihan antaranya mempunyai ringkasan dan rumusan sejumlah maklumat penting yang berkaitan dengan sesuatu topik.  Walau bagaimanapun, pergantungan yang sepenuhnya kepada buku teks menyebabkan maklumat dan pengalaman pembelajaran yang ingin diterapkan kepada pelajar-pelajar menjadi terbatas dan kaku. 

Seterusnya persoalan yang turut diberi perhatian sepanjang pelaksanaan pendidikan Sejarah adalah kandungan buku teks Sejarah, misalanya buku teks Sejarah tingkatan Lima yang mana dikatakan sepatutnya diberi keutamaan adalah tentang sejarah Malaysia selain  berkaitan kerelevanan sejarah Malaysia dengan objektif pendidikan. Sesetengah pihak mendesak agar kandungan silabusnya dikaji semula termasuklah menilai semula sejarah setiap bangsa di Malaysia dan pemimpin-pemimpinnya sehingga membawa kepada perubahan kurikulum pada 1968 dan 1989.

Hakikatnya buku teks sejarah selepas merdeka dirombak beberapa kali bagi mencapai objektif yang belum tercapai. yang mana kebanyakan buku teks lebih menitikberatkan sejarah politik Malaysia. Hal ini menyebabkan pelajar dan pembaca gagal untuk memahami wacana sebenar masa lampau Malaysia. Topik penubuhan Persekutuan Malaysia juga didapati berat sebelah terhadap Semenanjung Malaysia. Sumbangan oleh pemimpin Sabah dan Sarawak tidak diiktiraf. Proses rundingan antara pemimpin-pemimpin Persekutuan Tanah Melayu, Sabah dan Sarawak yang amat penting dan mencabarkan tidak diteliti dan dibincang dengan secukupnya. Hal ini memberi gambaran palsu kepada pembaca sehinggakan pembentukan sebuah negara-bangsa baru dianggap sesuatu yang mudah dan rundingan untuk membentuk Malaysia adalah senang. Memahami serta memberi gambaran sebenar mengenai proses rundingan ini adalah amat penting kerana proses rundingan ini berlarutan hingga kini. 

Kelemahan-kelemahan seperti skop isi kandungan yang terlalu sempit dan tidak seimbang, pemilihan isi kandungan sejarah yang berat sebelah serta pemberian tafsiran sejarah yang bias perlu diperbetulkan segera. Antaranya ialah cakupan atau skop isi kandungannya kurang lengkap di mana isi kandungan tentang sejarah antarabangsa terlalu sedikit, sebaliknya isi kandungan sejarah tempatan terlalu banyak. Situasi sebegini tidak menyumbang kepada kelahiran generasi baru yang berpandangan global, isi kandungannya terlalu tumpu kepada perbincangan tentang sejarah tamadun Islam, sebaliknya peratusanya tentang tamadun-tamadun dan agama-agama lain terlalu kecil serta isi kandungannya terlalu mementingkan penglibatan dan sumbangan sesuatu etnik atau golongan tertentu sahaja, sebaliknya cuba meminimakan, meminggirkan atau menafikan peranan dan sumbangan yang telah dimainkan oleh etnik-etnik atau golongan-golongan lain. Isi kandungan ini menjadi semakin etnosentrik. Selain itu, terdapat juga kesilapan-kesilapan dari segi pengemukaan fakta sejarah dan ketidakseimbangan dari segi pemilihan bahan atau isi kandungan sejarah. Ini menimbulkan kesangsian atau keraguan pelbagai pihak terhadap pendirian penulis buku sejarah itu saa ada benar-benar mendukung kepada prinsip penulisan disiplin sejarah yang mementingkan ketepatan, kebenaran dan kesaksamaan.

Buku teks Sejarah terbitan Dewan Bahasa dan Pustaka juga mengandungi penggunaan ayat yang menyinggung perasaan kaum minorti. Contohnya, buku-buku teks tingkatan Tiga dan Lima karya Ramlah Adam et.al sering menggunakan perkataan “golongan imigren” dan “pendatang” apabila merujuk kepada penghuni negara ini yang berbangsa India dan Cina. Selain itu, terdapat ketidakseimbangan dalam liputan tamadun. Ia sangat tercondong dan hanya menumpukan kepada satu aspek awal sejarah Malaysia. Walaupun mereka adalah penduduk asal Malaysia, hampir tidak ada apa-apa kajian serius ke atas masyarakat orang Asli. Lingkungan buku teks adalah sangat sempit dan memberi tumpuan semata-mata kepada Malaysia. Selepas bab tiga, hampir tidak ada kajian peristiwa bersejarah di luar Malaysia. Buku teks ini dipersembahkan dengan cara yang membosankan. Fakta-fakta yang sering dikemukakan sama ada dalam bentuk titik ataupun  tulisan, ianya dibahagikan kepada bahagian-bahagian yang berlainan dan selalu dibentangkan dalam satu senarai. Ini menjadikan kandungan amat sukar untuk tujuan pembacaan serta sukar mengaitkan fakta-fakta tersebut dengan pelajaran secara keseluruhan. Bab dan bahagian teks seolah-olah berputus-putus, padahal fakta-fakta tersebut harus disepadukan dalam cerita keseluruhan tamadun. 

Penulisan buku teks yang digunakan di sekolah-sekolah seluruh Malaysia berpandukan kurikulum nasional. Seluruh pelajar menggunakan teks yang sama kandungan seperti yang dikehendaki dan buku teks kegunaan sekolah ditentukan pada peringkat pusat. Permulaan sejarah Malaysia menumpu kepada Kesultanan Melaka yang boleh dipertikaikan dari segi ketepatan fakta sejarah. Penulisan sebegini seolah-olah menafikan kepentingan dan pengaruh kerajaan-kerajaan purba seperti Kedah Tua, Tanah Merah yang jauh lebih awal daripada kesultanan Melaka itu. Selain itu, buku teks Sejarah Malaysia tidak memperuntukkan ruang yang seimbang dan mencukupi untuk perbincangan yang khusus atau lengkap tentang pengaruhnya terhadap masyarakat tempatan. Penelitian sejarah negara Malaysia tidak cukup terbuka, malah cuba mengelakkan penyampaian peristiwa sejarah yang terbaru kepada generasi baru, antaranya Peristiwa 13 Mei, Operasi Lalang, krisis-krisis Timbalan Perdana dan sebagainya. 

Cabaran dan Langkah Perubahan Kurikulum dan Sukatan Pendidikan Sejarah
Menurut Modise Mosothwane (1995), perubahan ke atas pendidikan Sejarah khususnya kurikulum apabila didapati bahawa kurikulum yang sedia ada tidak memenuhi matlamat dan kehendak sesebuah negara untuk menghadapi perubahan-perubahan yang berlaku pada masa kini dan akan datang. Perubahan kurikulum dibuat dengan harapan untuk mempertingkatkan kualiti dan keefisienan pendidikan.
a) Model Kitaran Perkembangan Kurikulum

Di Malaysia tidak terdapat satu jangka masa yang jelas dalam kitaran pengembangan dan pelaksanaan sesuatu program pendidikan persekolahan. Reformasi kurikulum secara sistematik melibatkan semua peringkat persekolahan hanya berlangsung apabila KBSR dilaksanakan pada tahun 1982 dan KBSM 1989 yang mana mata pelajaran Sejarah dijadikan sebagai mata pelajaran teras dan wajib dipelajari oleh semua pelajar sekolah menengah. Penyemakan semula KBSR dibuat dalam tahun 1996 dan KBSM dalam tahun 2000. Dalam jangka masa tempoh KBSR dan KBSM dilaksanakan pelbagai perubahan berlaku dalam kurikulum yang bertujuan untuk meningkatkan kualiti pendidikan di sekolah meskipun terdapat perubahan yang dilakukan secara mendadak tanpa mengikut prosedur proses perkembangan kurikukum yangsewajarnya. Ini membawa kepada ketidaktentuan dari segi perancangan dan pelaksanaan kurikuum berkenaan.  Menurut Sharifah Nor Puteh (1994), keadaan ini membawa kepada kekeliruan dan salah faham dalam kalangan guru dan pentadbir sekolah dan kalanya bercanggah pendapat apabila kitaran perkembangan kurikulum itu tidak mengikut tempoh kitaran masa yang ditetapkan. Justeru,  perlunya model kitaran dalam sesebuah kurikulum yang dibentuk agar matlamat yang hendak digagaskan itu terlaksana tahap demi tahap. Ini kerana pelaksanaan sesebuah kurikulum itu memerlukan masa, ruang dan kaedah yang bersesuan dengan keadaan masyarakat. 
Justeru itu, langkah yang relevan menghadapi persoalan ini adalah dengan mencorakkan satu keputusan yang dibuat secara kolektif. Walau pun ada agensi yang dipertanggungjawab untuk merancang dan menggubal kurikulum, secara realitinya proses perancangan dikongsi bersama dengan pelbagai pihak dan semua keputusan dibuat secara kolektif. Namun begitu, kejayaan pelaksanaan sesuatu inovasi kurikulum memerlukan Political Will iaitu bukan semua penyemakan dan perubahan kurikulum menghadapi kekangan dan halangan. Mata pelajaran dan program boleh dilaksanakan dengan berkesan sekiranya mendapat sokongan daripada pihak yang berwibawa serta berpengaruh atau pun idea perubahan dipelopori mereka. Perubahan kurikulum mendapat peruntukan kewangan yang banyak, peralatan dan sokongan serta kemudahan. Semestinya pelaksanaan boleh dibuat dengan berkesan. Misalnya berkait dengan aspek Citra Inovasi yang mana sesuatu inovasi itu dapat menentukan keberkesanan pelaksanaan di bilik darjah. 
b) Pembangunan dan Penggubalan Kurikulum

Proses pembangunan dan penggubalan sesuatu kurikulum, khususnya kurikulum Sejarah pastinya menghadapi pelbagai masalah dan cabaran dan sering kali berlaku dilema dalam menentu kesesuaian skop sesuatu kurikulum. Oleh kerana soal pendidikan penting kepada semua orang menyebabkan ada tekanan untuk memasukkan banyak perkara dalam kurikulum. Stake holder melihat perkara-perkara utama untuk pembangunan yang kadang kala sukar direalisasikan dalam bilik darjah. (Sharifah Nor Puteh, 2002). Kemahiran Pengembangan Kurikulum dalam membangunkan sesuatu kurikulum memerlukan kemahiran-kemahiran khusus dan minat yang tinggi. Kemahiran-kemahiran tersebut tidak semudah yang disangka. Pegawai-pegawai kurikulum perlu mempunyai banyak pengetahuan berhubung teori kurikulum, teori pembelajaran dan sentiasa peka dengan perkembangan terkini seluruh dunia. Tidak semua mereka yang terlibat dalam pembangunan dan penggubalan kurikulum mempunyai prasyarat ini. Malahan kandungannya juga perlu selaras dengan cita-cita negara yang termaktub dalam Rukun Negara. Pendekatan pelajaran Sejarah lebih banyak emnjurus kepada sejarah tempatan dan dari sudut pandangan orang tempatan. Sejarah luar negara hanya diambil secara selektif  iaitu sekiranya ada kaitan dengan sejarah tempatan. (KPM, 1968)
c) Peringkat Pelaksanaan

Sesuatu kurikulum yang digubal secara berpusat mempunyai kekuatan dasar dan keutamaan, namun keadaan sebenar di peringkat akar umbi amat berbeza dari segi kemudahan dan komunikasi. Masalah serius mungkin berlaku di peringkat pelaksanaan di mana terdapat gelinciran dan lompang luas di antara perancangan dan pelaksanaan. Misalnya berkait dengan persekitaran sekolah yang berbeza akan menyebabkan kurikulum yang digubal secara berpusat tidak dapat memenuhi keperluan semua sekolah kerana setiap   sekolah berbeza di antara satu sama lain. Perbezaan dari segi kemudahan asas, kualiti guru, persekitaran sekolah, latar belakang murid boleh   menjejaskan pencapaian aspirasi kurikulum. 

Perubahan yang berlaku turut melibatkan pertambahan beban kerja guru, keperluan mengubah perlakuan dan menguasai kemahiran baru. Justeru, tindakbalas negatif ke atas perubahan kurikulum tidak menghasilkan apa-apa impak ke atas pengajaran dan pembelajaran murid. Peperiksaan Awam sering digunakan sebagai kayu pengukur keberkesanan kurikulum. Namun begitu keutamaan kepada keputusan peperikasaan mengakibatkan back-lash ke atas aspirasi kurikulum. Guru yang mengajar adalah untuk keperluan peperiksaan dan bukan memenuhi kehendak kurikulum. Strategi penyebaran secara cascade mempunyai banyak kelemahannya. Kecairan maklumat, salah faham dan kekeliruan berlaku semasa penyampaian kursus-kursus kepada guru pelaksana. Namun aspek ini merupakan yang selalu digunakan untuk menyebarkan kurikulum ke peringkat grass-root. Lantaran itu, perubahan kurikulum memerlukan perubahan cara penyampaian guru, penggunaan bahan pengajaran dan pembelajaran baru. 
d) Tindak Susul Pelaksanaan

Aktiviti-aktiviti tindak susul amat penting bagi memastikan keberkesanan dan pemantapan sesuatu perubahan, khususnya perubahan dalam kurikulum dan sukatan pelajaran Sejarah. Pemantauan dan penyeliaan, khidmat nasihat dan bimbingan yang kerap boleh meningkat motivasi serta moral guru. Tindak Susul Peringkat Negeri yang meliputi pemantauan dan penyeliaan oleh pegawai-pegawai Jabatan Pelajaran Negeri dan Daerah boleh membantu guru dalam pelaksanaan perubahan kurikulum. Kekurangan bilangan pegawai, kekangan masa dan kekerapan lawatan ke sekolah menjejaskan pelaksanaan kurikulum. Guru merasa terbiar dan menangani masalah bersendirian. Pada peringkat Tindak Susul Peringkat Pusat pula, pengembang kurikulum perlu mengadakan pemantauan dan penyeliaan di bilik darjah. Maklum balas hasil pemantauan boleh diguna untuk penambahbaikan proses pelaksanaan kurikulum. Kekangan masa dan kekurangan bilangan pegawai menyebabkan aktiviti-aktiviti pemantauan dan penyeliaan tidak dapat dilakukakan dengan sewajarnya.

e) Masalah Kurikulum Sama Untuk Semua

Kurikulum sama yang disediakan untuk semua tidak dapat melayani kehendak dan latar belakang pelbagai pelajar. Kanak-kanak sekolah yang datang dari kawasan pedalaman mempunyai pengalaman yang berbeza dengan kanak-kanak di bandar. Andaian-andaian dalam kandungan kurikulum tidak mengambil kira apa yang dibawa oleh murid ke dalam bilik darjah dari segi pengetahuan awal dan budaya mereka. Ada yang menganggap kurikulum bersifat bias kepada pengalaman di bandar. Ini boleh menimbulkan ketidakselesaaan murid dalam pembelajaran sehingga menyebabkan mereka hilang minat dan berhenti awal dalam persekolahan mereka. Guru juga tidak terlatih untuk menangani masalah ini. Bantuan-bantuan yang diberi ketika itu semuanya bersifat luaran seperti penyediaan makanan tambahan, buku teks dan pakaian sekolah percuma. Apa yang diperlukan adalah sokongan dalam menyesuaikan kurikulum dengan iklim dan dunia pelajar dari segi pengalaman dan latar belakang budaya mereka.
Kesimpulan

Meskipun perbincangan diatas belum meliputi keseluruhan cabaran dan halangan dalam pelaksanaan pendidikan Sejarah di Malaysia, tetapi peri pentingnya pelajaran ini memang tidak dapat dinafikan lagi. Dalam semua aspek, ia menjadi titik tolak dalam sebarang tindakan yang rasional. Namun begitu, satu perkara yang perlu diberi penekanan ialah operasi penyebaran ilmu Sejarah itu sendiri. Walaupun secara teorinya pendidikan Sejarah berupaya melaksanakan apa yang telah dibincangkan di atas, tetapi tanpa penulisannya yang baik, adil dan benar, penyebar yang baik serta sumber yang tepat dan jelas, semuanya mungkin boleh mengelirukan dan boleh menjadi propaganda  kepada sesetengah pihak.  Matlamat menjadikan mata pelajaran sejarah sebagai subjek teras telah menaikkan kepentingan mata pelajaran tersebut. Jika kaedah yang digunakan itu betul, aspek ini akan dapat memenuhi matlamat memupuk golongan muda belajar daripada pengalaman lama bagi membina sebuah negara yang bersatu padu dan maju. Bagaimanapun cabaran-cabaran yang dihadapi seiring dengan langkah yang sistematik dapat menggerakkan semua pihak untuk meletakkan pendidikan Sejarah mata pelajaran yang amat berkepentingan bersandarkan keperluan negara.

